
Inuussutissarsiutigalugu aalisarnikkut angallateeqqanik kvoteqartussanik minnerpaaffiliinissami 

takissuseq 9 meter aallaavigalugu pitsaaqutinik ajoqutinillu nassuiaateqaqqullugit ukiuni 12 

ikaarsaariarfeqartillugit Naalakkersuisut nalunaarusioqqullugit peqquneqarnissaanik Inatsisartut 

aalajangiiffigisassaattut siunnersuut.  

(Inatsisartunut ilaasortaq Henrik Fleischer, Siumut) 

(Siullermeerneqarnera) 

 

Demokraatit Henrik Fleischer Siumumeersoq pissanganartumik siunnersuuteqarsimaneranut qutsavigaat.  

Sillimaniarneq pingaaruteqartuaannarpoq. Tamanna qularineqanngisaannassaaq. Taamaammallu 

Siunnersuut Demokraatinit pingaaruteqartutut isigaarput. 

Siunnersuuteqartup nammineq aamma eqqaasaattut inuit piliaanik silap pissusiata allanngoriartornera 

pinngortitatsinnut sunniuteqartorujuuvoq, silap allatut pissusilersorneranik kinguneqartartumik. Tamanna 

aamma ukiukkut sikunniaasaartarnerup kingunerisimavaa, nunatta avannaani umiatsiaaqqanik 

angalasinnaaneq sivitsorneqarsimammat.  

Angallatit anginerit sillimaniarnerup tungaatigut pitsaanerupput, taamaalillunilu aalisartunut 

angallateeqqanik atuisunut minnerpaaffiliinissaq sillimaniarnermut pitsanngorsaassaaq.  

Angallatit anginerit iluaqutaasa ilaat tassaavoq angallatinit mikinerniit iluarnerummata 

(sunniuteqarluarnerummata), tassami aalisarnermi aningaasartuutit mikinerusarmata. Taamaalillutillu 

aalisartut akinut avataaneersunut unammillersinnaanerulissapput. 

Ilutigalugulu sillimaniarneq ullumimut naleqqiullugu pitsaanerunissaa Demokraatinut pingaaruteqarpoq. 

Ullumikkummi sillimaniarnermut atortunut piumasaqaateqartoqanngilaq.  

VHF-inut AIS-imik atortulinnut, GPS-imillu atortoqarnissaq angallateeqqani tamani 

piumasaqaataalissangaluarpat aalisartunut ataasiakkanut qanoq kinguneqassanersoq nalunaarusiami 

nalilersorneqassaaq.   

Sillimaniarnermut atortunut piumasaqaatit inuunernik amerlanernik annaassisinnaanerat 

ilimagineqarsinnaavoq, angallatinilu tamaattunik sillimaniarnermut atortoqarsimasuugaluarpat 

inuiaqatigiinni annanniaalluni ujaarlertarnernut amerlavallaartunut ikilisaataasimasinnaangaluarluni.  

Taamatut oqaaseqalaaginnarluta siunnersuut tamakkiisumik taperserlugulu Aalisarnermut, Piniarnermut, 

Nunalerinermullu Ataatsimiititaliamut suliarineqarnissaanut innersuupparput.  

 

 


